
 
  

Spáum 0,3% hækkun á vísitölu neysluverðs í júní 
 
Greiningardeild spáir 0,3% hækkun á vísitölu neysluverðs (VNV) í júní og gangi spá okkar eftir mun 
ársverðbólga mælast 2,2% samanborið við 2,4% í maí. Lækkun á ársverðbólgu milli mánaða skýrist 
aðallega af hóflegri hækkun á flugfargjöldum og eldsneyti í ár samanborið við sama mánuð í fyrra. Einnig 
munu lækkanir á gjaldskrám og krónutölugjöldum koma til framkvæmda í mánuðinum og stuðla að lægri 
verðbólgu en ella. Að venju áætlum við að íbúðaverð hækki, líkt og síðastliðna mánuði, en þó minna að 
þessu sinni og sömuleiðis mun matarkarfan hækka lítillega. Að lokum munu skráningargjöld í opinbera 
háskóla hækka úr 60 þús. kr. Í 75 þús. kr. og hefur það áhrif til hækkunar á VNV. 
 
Uppfærð bráðabirgðaspá okkar fyrir næstu mánuði felur í sér að VNV lækki um 0,3% í sumarútsölum í júlí, 
hækki um 0,2% í ágúst og 0,5% í september þegar sumarútsölur ganga til baka. Ef sú spá raungerist mun 
ársverðbólga mælast 2,2% í september nk. 
 

 
Heimild: spá Greiningardeildar f. 2014 

 
Helstu atriði í júní spánni: 
 

 Hægir á hækkun húsnæðisverðs. Síðustu 3 mánuði hefur fasteignaverð hækkað verulega um land 
allt, eða um rúm 3%, sem jafngildir um 12,8% hækkun á ársgrundvelli. Sú þróun er í samræmi við 
árstíðarbundnar sveiflur fyrri ára á íbúðaverði og hefur verið í takt við okkar spár. Að þessu sinni 
gerum við ráð fyrir að verð á húsnæði hækki um 0,8% milli mánaða líkt og sjá má á myndinni að 
neðan og hafi um 0,1% áhrif á VNV. Við áætlum því að það hægi á þeirri snörpu hækkun sem hefur 
átt sér stað síðustu mánuði. Áhrif í maí: 0,1% 

Heimildir: Hagstofa Íslands, spá Greiningardeildar f. Júní 2014 

 

 Matarkarfan hækkar ásamt öðrum vörum og þjónustu. Við gerum ráð fyrir að matur og 
drykkjarvörur hækki í mánuðinum og hafi um 0,06% áhrif til hækkunar á VNV. Í kjölfar styrkingar 
krónunnar í byrjun árs stuðluðu innfluttar vörur að verðbólguhjöðnun líkt og sjá má á myndinni að 
ofan og í samræmi við það hefur matarkarfan haft 0,14% áhrif til lækkunar á VNV það sem af er ári. 
Þar sem gengi krónunnar hefur staðið í stað síðustu mánuði teljum við að það dragi úr fyrrnefndum 
áhrifum vegna gengisstyrkingar í ársbyrjun og áætlum því að matarkarfan hækki lítillega í 
mánuðinum. Einnig gerum við ráð fyrir að aðrar vörur og þjónusta hafi um 0,03% áhrif til hækkunar á 
VNV.  Heildaráhrif í maí: 0,1%. 

 

 Flugfargjöld hækka en eldsneytisverð stendur í stað. Helsti óvissuliðurinn að þessu sinni er 
flugliðurinn enda er liðurinn mjög sveiflukenndur milli mánaða og getur haft umtalsverð áhrif á VNV. 
Að þessu sinni gerum við ráð fyrir hóflegum hækkunum og að flugliðurinn hafi 0,08% áhrif til 
hækkunar á VNV. Einnig benda mælingar til þess að verðbreytingar á eldsneyti séu litlar milli 
mánaða og hafi lítil sem engin áhrif á VNV. Heildaráhrif í maí: 0,08%. 

 

 
Heimildir: Hagstofa Íslands, spá Greiningardeildar f. Júní 2014 

 

 Aðrir liðir. Gert er ráð fyrir að aðrir liðir hækki lítillega og má þar nefna hækkun á skrásetningar-
gjöldum í háskóla úr 60 þús.kr. í 75 þús.kr. Einnig hækka hótel og veitingastaðir, annað vegna 
húsnæðis, og tómstundir og menning. Sömuleiðis hafa nokkrir liðir áhrif til lækkunar og vega þar 
þyngst áhrif húsgagna og heimilisbúnaðar. Samtals eru áhrifin um 0,1% til hækkunar á VNV. 
Heildaráhrif í maí: 0,1%. 

 

 Gjaldskrárlækkanir koma til framkvæmda. Í byrjun mánaðarins tóku gildi lög sem fela í sér eins 
prósentustigs lækkun á krónutölugjöldum og gjaldskrám. Um er að ræða lækkun á bensíngjaldi, 
olíugjaldi, kílómetragjaldi, gjaldi af áfengi og tóbaki, kolefnisgjaldi og raforkuskatti. Breytingarnar voru 
á sínum tíma liður í aðgerðum stjórnvalda til að liðka fyrir kjarasamningum í upphafi árs og var 

markmiðið að draga úr verðbólguáhrifum fjárlaga 2014. Við áætlum að lækkunin, að frátöldum 
áhrifum á eldsneytisverð, hafi 0,04% áhrif á VNV til lækkunar sem er helmingi minna en frumvarpið 
gerir ráð fyrir. Minni áhrif skýrast helst til af því að hér tökum við ekki með áhrif á eldsneytisverð. Til 
samanburðar má nefna að í byrjun árs voru áhrif af þriggja prósentustiga gjaldskrárhækkunum á 
VNV um 0,2% og gengur sú hækkun til baka að hluta til í mánuðinum. Áhrif í júní: -0,04% 

 

Bráðabirgðaspá – verðbólga helst lág næstu mánuði 
 

Við teljum ekki líklegt að launahækkanir á vinnumarkaði við einstaka starfsstéttir síðustu mánuði muni ýta 
undir verðbólgu á næstu mánuðum enda eru í gildi hóflegir kjarasamningar fyrir meirihluta markaðarins. 
Sveiflur á gengi krónunnar eru litlar um þessar mundir og er því lítið sem bendir til aukinnar verðbólgu í 
nánustu framtíð. Það er í fyrsta lagi þegar líður á haustið sem líkur á hækkandi verðbólgu kunna að aukast 
en það veltur aðallega á hver gengisþróun krónunnar verður á haustmánuðum. Til lengri tíma litið skiptir máli 
hverjar ráðstafanir verða í ríkisfjármálum við gerð fjárlaga í haust og hvernig þokast í viðræðum um 
langtímakjarasamninga á seinni hluta ársins.  
 
Í bráðabirgðaspá Greiningardeildar til næstu þriggja mánaða er gert ráð fyrir óbreyttu eldsneytisverði og 
óbreyttu gengi krónunnar. Einnig áætlum við að áhrif húsnæðisliðarins verði hófleg næstu mánuði en 
hækkun húsnæðisverðs er gjarnan hóflegri á haustmánuðum en yfir vor- og sumarmánuði. Sumarútsölur 
hafa veruleg áhrif til lækkunar í júlí en ganga svo að einhverju leyti til baka í ágúst og september. Í 
skammtímaspánni lækkar ársverðbólgan í 2,1% í ágúst en hækkar svo aftur í 2,2% í september. 
 
Helstu atriði í bráðabirgðaspánni:  
 

 Júlí -0,3%. Gert er ráð fyrir að sumarútsölur verði ráðandi í mánuðinum og hafi 0,4-0,5% áhrif til 
lækkunar á VNV. Á móti vegur að húsnæðisliðurinn kann að hafa um 0,1% áhrif til hækkunar og 
ýmsir minni liðir munu einnig hafa áhrif til hækkunar á VNV. 
 

 Ágúst +0,2%. Gert er ráð fyrir því að sumarútsölur gangi að einhverju leyti til baka og að föt og skór 
hafi um 0,2% áhrif til hækkunar á VNV. Við áætlum að ferðaliðurinn hafi einhver áhrif til lækkunar í 
mánuðinum. 
 

 September +0,5%. Gert er ráð fyrir að föt og skór hækki enn frekar og hafi um 0,3-0,4% áhrif til 
hækkunar á VNV. Einnig hækka aðrir minni liðir og verður áhrif á VNV í mánuðinum 0,5% til 
hækkunar. 
 

 
 

Heimildir: Hagstofa Íslands, spá Greiningardeildar 

